
SPAXTA-TO‘QIMACHILIK 

KLASTERLARIDA 
XARAJATLAR HISOBINING 

USLUBIY MASALALARI 
TAKOMILLASHTIRISH

Toshpo‘latov Azizbek Shermuxamadovich
Toshkent davlat iqtisodiyot universiteti “Buxgalteriya hisobi” kafedrasi 

dotsenti, iqtisodiyot fanlari nomzodi

Umaraliyev Isomidin Ismonjon o‘g‘li
Mustaqil tadqiqotchi

Annotatsiya: Mazkur maqolada paxta-to‘qimachilik klasterlarida xarajatlar hisobining o‘ziga xos xususiyatlari, ularning 
uslubiy masalalari tadqiq qilangan. Shu bilan birga, paxta-to‘qimachilik klasterlarida xarajatlarni samarali boshqarish 
maqsadida qisqa muddatli, o‘rta muddatli hamda uzoq muddatli istiqbollarini belgilash, ular asosida samarali boshqaruv 
qarorlarini qabul qilish uslubiyoti ilmiy asoslangan.

Kalit so‘zlar: klaster, xarajatlar, xarajatlarni boshqarish, xarajatlarni paydo bo‘lish joylari, qisqa muddatli, o‘rta muddatli, 
uzoq muddatli istiqbollarni belgilash.

Abstract: This article examines the specific features of cost accounting in textile clusters and their methodological issues. 
At the same time, the service of determining short-term, medium-term and long-term prospects for the purpose of effec-
tive cost management in the textile cluster, and making effective management decisions based on them, is scientifically 
based.

Key words: cluster, costs, cost management, places of cost occurrence, determining short-term, medium-term, and long-
term perspectives.

Аннотация: В данной статье изучаются особенности учета затрат в хлопково-текстильных кластерах, их мето-
дические вопросы. При этом научно обоснована методика определения краткосрочных, среднесрочных и долго-
срочных перспектив эффективного управления затратами в хлопково-текстильных кластерах и принятия на их 
основе эффективных управленческих решений.

Ключевые слова: кластер, затраты, управление затратами, места появления затрат, постановка краткосрочной, 
среднесрочной и долгосрочной перспективы.

K I R I S H 
Dunyodagi bugungi ziddiyatlar, savdodagi cheklovlar iqtisodiyotda o‘z aksini topmay qolmaydi. Jum-

ladan, bu omillar oziq-ovqat va to‘qimachilik eksportiga salbiy ta’sir qildi. Bu vaziyatda eng to‘g‘ri yo‘l – qishloq 
xo‘jaligida hosildorlikni keskin oshirish hisobiga tannarxni kamaytirish, chuqur qayta ishlashga va qo‘shilgan 
qiymat yaratishga ko‘proq investitsiya jalb qilib, eksportni ko‘paytirishdir bugungi kunning eng ustuvor yo‘na-
lishlaridan biri hisoblanadi. “O‘zbekiston–2030” strategiyasining muhim yo‘nalishlaridan biri “barqaror iqtisodiy 
o‘sish orqali aholi farovonligini ta’minlash” [1] orqali “sanoatning “drayver” sohalarini rivojlantirish va hududlarning 
sanoat salohiyatini to‘liq ishga solish, to‘qimachilikda ip kalavani qayta ishlash darajasini 100 foizga yetkazish 
hamda yuqori sifatli matoga talabni qondirish uchun 400 ming tonna sun’iy va aralash tola ishlab chiqarishni 
yo‘lga qo‘yish” borasida olib borilayotgan tizimli islohotlar mazkur sohalarni rivojlanish uchun dasturi amal bo‘lib 
xizmat qilmoqda. 

Bugungi kunda sanoat sohasini yanada rivojlantirish mazkur yo‘nalishga klasterlar tizimini shakllantirish, 
ularning huquqiy maqomini belgilash hamda tarmoq korxonalari integratsiyasini joriy qilish dolzarb masalalardan 
biri hisoblanadi. Bunday integratsiyalashgan tarmoq korxonalari faoliyatini paxta-to‘qimachilik klasterlari orqali 
birlashtirish hamda ularning faoliyatini tartibga solish tarmoq rivoji uchun dasturi amal bo‘lib xizmat qiladi.

Sanoat iqtisodiyotda tarkibiy o‘zgartirish va diversifikatsiya qilish faoliyat olib borayotgan subyektlarda, shu 
bilan birga paxta-to‘qimachilik klasterlarida ham hozirgi kundagi eng ustuvor vazifalardan biri foydani maksi-
mallashtirish maqsadida xarajatlarni eng minimal holatga keltirishdir. Paxta-to‘qimachilik klasterlari faoliyatida 
ishlab chiqarish xarajatlarini kamaytirish uchun, eng avvalo, sarflangan xarajatlarni samarali boshqarish va 
uning nazoratini amalga oshirish yotadi.

Bu borada bir qancha nazariy va amaliy izlanishlar olib borilishiga qaramay, fan-texnikaning rivojlanishi 
natijasida ushbu muammoning ochilmagan qirralari vujudga kelmoqda. Shu bilan birga bugungi kunda sanoat 
tarmog‘ining drayveri bo‘lgan paxta-to‘qimachilk klasterlarining moliyaviy natijalarini aniq hisoblash, asossiz 
va nohaq to‘lovlar hamda soliqlardan asrashda asosiy omillardan biri bo‘lgan xarajatlar hisobini to‘g‘ri tashkil 
etishda bir qancha muammolar ham yo‘q emas.

Shunday muammolardan paxta-to‘qimachilik klasterlarida ishlab chiqarish xarajatlarini zamonaviy va 
samarali usullar asosida boshqarish va nazorat qilishdir. Ishlab chiqarish xarajatlarini boshqarish va nazorat 
qilishda ularning kelib chiqish joylarini aniqlash, taqsimlash, maqsadi, yo‘nalishi, hisobga olinishi, hisobdan 
chiqarilishi, ya’ni mahsulot tannarxiga taqsimlashni to‘g‘ri belgilab olish muhim ahamiyatga ega.

M A V Z U G A  O I D  A D A B I Y O T L A R  S H A R H I
Xarajatlar hisobini boshqarish va nazorat qilishdan maqsad ularning yo‘nalishlarini belgilab olish hisobla-

nadi. Ishlab chiqarishdagi xarajatlar uchun alohida aniq bir maqsadga qaratilgan va ma’lum darajada hisob-
kitob talab qiladigan soha yoki jarayon xarajatlar hisobi yo‘nalishlarini belgilab beradi. Oddiy qilib aytganda, 
buxgalteriya hisobi ma’lumotlaridan foydalanuvchilar xarajatlarni qanday maqsadlarga sarflanishini bilishlari 
kerak.

Paxta-to‘qimachilik klasterlarida xarajatlarni boshqarish va nazorat qilishda xo‘jalik yurituvchi subyekt-
larning o‘ziga xos texnologik xususiyati, ixtisoslanishi va maqsadi muhim ahamiyatga ega. Mamlakatimizda 
shunday xo‘jalik yurituvchi subyektlar borki, ularda ishlab chiqarish xarajatlari mazmunining o‘zi butun bir 
tizimni tashkil etadi.

Iqtisodiyotni modernizatsiyalash sharoitida xo‘jaliklar samarali faoliyat olib borishi uchun, birinchi navbatda, 
xarajatlarni boshqarish va nazorat qilish tartibga solinadigan xarajatlar, tartibga solinmaydigan xarajat va xara-
jatlar dinamikasi sifatida guruhlanishi maqsadga muvofiq, deb hisoblaymiz. Chunki xarajatlarni boshqarishda 
bunday guruhlanish xo‘jalik faoliyatida ularning iqtisodiy o‘rni, maqsadi hamda nazoratini amalga oshirishda 
muhim hisoblanadi.

Tartibga solinadigan (boshqariladigan) xarajatlarga mahsulot yetishtirish uchun me’yorlashtirilgan ishlab 
chiqarish xarajatlari kiritilib, ular ma’lum me’yorlar asosida boshqariladi va nazorat qilib turiladi. 

Tartibga solinmaydigan (boshqarilmaydigan) o‘zgaruvchan ishlab chiqarish xarajatlarini mahsulot yoki 
daromadlar o‘rtasida to‘g‘ri va adolatli taqsimlash shu kungacha xarajatlar hisobi va mahsulot tannarxini kalku-
lyatsiya qilish sohasida hamda xarajatlarni boshqarish dunyo miqyosidagi muammolardan biri hisoblanadi.

Hozirgi kunda rivojlangan davlatlar xo‘jalik yurituvchi subyektlar tomonidan ishlab chiqarish xarajatlarini 
guruhlashga yangicha usulda yondashmoqdalar. Ba’zi ishlab chiqarish korxonalarida ishlab chiqarish xarajat-
lari relevant (Relevant Costs) va norelevant (Sunk Costs) xarajatlarga bo‘lib boshqarilmoqda.

Relevant xarajatlar – boshqaruv qarorlarini qabul qilish bilan bog‘liq xarajatlar yoki xizmatlar. Norelevant 
xarajatlar – boshqaruv qarorlarini qabul qilish bilan bog‘liq bo‘lmagan xarajatlar. Ular mahsulot ishlab chiqaril-
magan taqdirda ham saqlab qolindi [2].

paxta-to‘qimachilik klasterlarida boshqaruv hisobi tizimini tashkil etish va rivojlantirish lozim. Buning uchun 
klasterlar faoliyatida buxgalteriya hisobini tartibga solishda hisob siyosati ham uning o‘ziga xos texnologik xusu-
siyatlaridan kelib chiqib olib borilishi maqsadga muvofiqdir.

“Xarajatlarni boshqarish – resurslarni tejay olish va ulardan olinadigan samarani maksimallashtirish qobili-
yatidir”[3]. Xo‘jaliklar faoliyatida xarajatlarni samarali boshqarish va nazorat qilish olinayotgan foydani eng 
yuqori darajaga ko‘tarish maqsadida amalga oshiriladi.

Iqtisodiyotni modernizatsiyalash sharoitida xo‘jaliklar faoliyatida xarajatlarni samarali boshqarish orqali 
quyidagi imkoniyatlarga erishish mumkin:

● xo‘jalik faoliyatida sarf qilingan resurslarni qachon, qaerda va qay tartibda amalga oshirilganligi to‘g‘risi-
dagi axborotlarga ega bo‘lish;

● xo‘jalik faoliyati uzluksizligini ta’minlash va ishlab chiqarishni kengaytirish uchun zarur bo‘lgan 
qo‘shimcha moliyaviy rusurslarni qachon zarur bo‘lishini oldindan bashorat qilish;

● xo‘jalik faoliyati uchun sarflangan resurslardan foydalanish natijasida yuqori samara olishni ta’minlash 
mumkin.

Shuning uchun hozirgi iqtisodiy sharoitda xo‘jaliklarda iqtisodiy o‘sishni ta’minlash maqsadida ularning 
buxgalteriya hisobi tizimida xarajatlarni boshqarish tizimini joriy etish zarur, deb hisoblaymiz.

T A D Q I Q O T  M E T O D O L O G I YA S I
Mazkur tadqiqotda ma’lumotlarni to‘plash, kuzatish, tizimli yondashuv asosida xarajatlarni boshqarish 

tu shunchasini tadqiq qilish, ularda xarajatlarni samarali boshqarish kontseptsiyasini hamda uning rivojlanish 
darajasini belgilash uchun qo‘llanildi. Shuningdek xarajatlar hisobini samarali tashkil qilish maqsadida qiyosiy 
va tizimli tahlil, iqtisodiy-statistik usullardan foydalanilgan.

T A H L I L  V A  N A T I J A L A R
Paxta-to‘qimachilik klasterlarida olinadigan har qanday foyda zamirida, shu faoliyat uchun zarur moddiy 

va moliyaviy resurslar yotadi. Bu degani ma’lum bir miqdorda sarf bo‘lmasa foyda ham bo‘lmasligini anglatadi. 
Klasterlar faoliyatida xarajatlarni boshqarish tizimini joriy etish orqali quyidagi istiqbolli samaralarni qo‘lga 
kiritish mumkin:

■ Klaster aktivlarini optimallashtirish: tovar-moddiy zaxiralar va debitorlik qarzlarni kamaytirish.
■ Klaster passivlarini optimallashtirish: kredit portfelini optimallashtirish, xo‘jaliklarning moliyaviy man-

baini kuchaytirish.
■ Klasterlar faoliyatida sodir bo‘ladigan xarajatlar tuzilmasini optimallashtirish: ishlab chiqarish tannarxini 

pasaytirish, o‘rtacha xarajatlarni kamaytirish.
Har bir xo‘jalik yurituvchi subyektlarda xarajatlarni boshqarish tizimini joriy etish ular bajarishi mumkin 

bo‘lgan vazifalarning barchasini bitta tizimda umumlashtiradi va bu vazifalar quyidagilarni tashkil etadi:
● xo‘jalik faoliyati samaradorligini oshirish;
● boshqaruvning asosiy funktsiyalari bo‘yicha xarajatlarni aniqlash;
● alohida mahsulot turlari va butun xo‘jalik bo‘yicha xarajatlarni hisob-kitob qilish;
● mahsulot tannarxi tuzilishini baholash, mahsulot tannarxiga ta’sir etuvchi omillarni aniqlash, ishlab 

chiqarish jarayonining barcha bosqichlari va xo‘jalikning barcha bo‘linmalarida xarajatlarni kamaytirish 
zaxiralarini izlab topish;

● ishlab chiqarilgan mahsulotlar birligiga to‘g‘ri keluvchi xarajatlarni hisob-kitob qilish, mahsulot tannarxini 
hisoblash;

● ishlab chiqarish jarayonini takomillashtirish va xarajatlarni baholashga imkon beruvchi axborot bazasini 
tayyorlash;

● butun mahsulot nomenklaturasiga asoslangan (raqobatbardosh) narxni shakllantirish;
● xarajatlarni o‘lchash va nazorat qilishning oqilona usullarini aniqlash;
● xarajatlarni me’yorlashtirish usullarini tanlash, amaldagi sarflarning me’yoriy sarflardan farqlanishini 

tahlil qilish;
● barcha xarajat turlarini tanlab olingan tasniflarga muvofiq hisobga olish;
● xarajatlarni rejalashtirish va xarajatlar moddalari bo‘yicha asosiy (tayanch) me’yorlarni belgilagan holda 

daromad va xarajatlar byudjetini shakllantirish va boshqalar.
Paxta-to‘qimachilik klasterlarida yuqorida sanab o‘tilgan xarajatlarni boshqarishning barcha vazifalaridan 

umumiy foydalanish natijasida xo‘jaliklar iqtisodiy faoliyatining o‘sishiga erishish hamda umumiy boshqaruv 
tu zilmasi – xarajatlarni bashorat qilish, rejalashtirish, tartibga solish, rag‘batlantirish, hisobga olish, nazorat 

qilish va tahlil qilishni bitta yaxlit tizimga birlashtirishga erishish mumkin. Bu esa, nazarimizda, subyektlarda 
umumiy yaxlit bir tizimni joriy etish xarajatlarini boshqarish tizimi orqali amalga oshiriladi.

Xarajatlarni samarali boshqarish, asosan, boshqaruv funktsiyalari yordamida amalga oshirilib, ularning 
o‘zaro aloqalari va o‘zaro bog‘liqlikdagi xarakatlari yopiq, takrorlanadigan boshqaruv jarayonlarini tashkil etadi 
va ular quyidagi ketma-ketlikda amalga oshiriladi (1-rasm).

Bu ketma-ketlik xarajatlarni boshqarish tizimini joriy etish orqali xo‘jaliklar faoliyatida sodir bo‘layotgan 
xarajatlarning maqsadli sarflanishi, nazorat qilinishi va natijada keladigan foydani kerakli maqsadlar uchun 
sarflanishini taminlaydi, deb hisoblaymiz.

1-rasm: Xarajatlarni boshqarish ketma-ketligi

Iqtisodiyotni modernizatsiya va diversifikatsiyalash davrida xo‘jaliklar faoliyatida xarajatlarni boshqarish 
tizimini joriy etish orqali axborotlarni qayta ishlash va ma’lumotlarni tahlil qilishning murakkab mexanizmlar-
i dan foydalanishga asoslanadi. Xarajatlarni boshqarish tezkor, o‘rta va uzoq muddatli usullaridan foydalanish, 
ayniqsa, tez o‘zgarib turadigan bozor iqtisodiyoti sharoitida bu tizimni avtomatlashtirishlarsiz tasavvur etib 
bo‘lmaydi, ya’ni xarajatlarni boshqarish tizimini kompyuterlashtirish maqsadga muvofiq, deb hisoblaymiz.

Bu borada rossiyalik iqtisodchi olimlar xarajatlarni boshqarish mexanizmlarini qisqa muddatli, o‘rta mud-
datli va uzoq muddatli istiqbolda (2-rasm) samara berishiga qarab uchta guruhini ajratib ko‘rsatadilar [5]. Xara-
jatlarni boshqarish muddati qanchalik uzoq bo‘lsa, boshqarish mexanizmi ham shunchalik murakkab bo‘ladi.

2-rasm: Xarajatlarni boshqarish [4]

Xarajatlarni boshqarishning qisqa muddatli vaqt oralig‘ida eng maqbul usuli xarajatlarni kamaytirish hi -
soblanadi. Xarajatlarni kamaytirish, ayniqsa, hozirgi iqtisodiy sharoitda samarali bo‘ladi. Xarajatlarni boshqa-
rishda sarflangan ham moddiy, ham moliyaviy resurslarni oqilona baholash usullarini to‘g‘ri tanlash muhim 
ahamiyat kasb etadi.

olinadigan bo‘lsa, xarajatlarni boshqarish bu xarajatlarni kamaytirish bilan bog‘liq bo‘ladi. Shu bilan birga, xo‘ja-
liklarda “qat’iy belgilab qo‘yilgan xarajatlarda samarani maksimallashtirish” mezonini tanlab olish ham mumkin. 
Bu xarajatlar avvalgi darajada qolib ketishini anglatmaydi: agar bunday o‘sish ularning samaradorligini oshirsa, 
ular o‘sishi mumkin. Xo‘jalik boshqaruvchilari biror-bir xarajatlarning o‘sish sur’atini oldindan aniqlab olishlari 
lozim. Qat’iy belgilab qo‘yilgan xarajatlarda samaradorlikka erishish xarajatlarni kamaytirishdan ko‘ra murak-
kabroq vositalar qo‘llanishini talab qiladi. Bu yerda gap, asosan, ombor zaxiralarini optimallashtirish, “Just in 
time” (aniq vaqtida yetkazib berish), assortimentni boshqarish va ishlab chiqarishni rejalashtirishning turli uslu-
biyatlari haqida boradi.

Xarajatlarni o‘rta muddatli istiqbolda boshqarish uchun motivatsiya mexanizmlaridan foydalaniladi: xo‘jalik 
ish boshqaruvchisining mehnati uchun to‘lanadigan ish haqini xo‘jalikning ish natijalariga bog‘lab ish samara-
dorligini oshirish mumkin.

Paxta-to‘qimachilik klasterlarida xarajatlarni boshqarish tizimi, o‘z navbatida, ularning paydo bo‘lish nuqta-
lari, qaysi maqsadlar uchun yo‘naltirilganligi, xarajat vositalari hamda bu xarajatlar nazoratini amalga oshirishni 
tashkil etish maqsadga muvofiqdir. Shu bilan birga, xarajatlarni samarali boshqarish va nazorat qilishda xara-
jatlarning paydo bo‘lish nuqtalari hamda xarajat vositalariga alohida e’tibor qaratish lozim, deb hisoblaymiz.

Xarajatlarning paydo bo‘lish nuqtalari – xo‘jaliklarda ro‘y beradigan xo‘jalik jarayonlarini hisobga olgan 
holda, xarajatlar amalga oshiriladigan joy hisoblanuvchi xo‘jalikning tarkibiy birliklari, ishlab chiqarish bo‘linma-
lari hisoblanadi.

Xarajatlarni hisobga olish ob’ektlari sifatida paydo bo‘ladigan joylarni tanlash, asosan, quyidagilar bilan 
belgilanadi:

● xo‘jalik tarkibiy birliklarining o‘tmishdagi faoliyatini baholash, hozirgi faoliyatini nazorat qilish va kelajak-
dagi faoliyatini rejalashtirish zarurati;

● yuzaga keladigan xarajatlarning bir qismigina muayyan mahsulotlarga kiritilishi mumkinligi sababli 
ishlab chiqarilayotgan mahsulotlar tannarxini hisoblab chiqish zarurati;

● xarajatlarning bitta turi turli joyda o‘zini turlicha tutishi mumkinligi sababli xarajatlarni doimiy va o‘zgaruv-
chan xarajatlarga ajratish zarurati.

Xarajatlar paydo bo‘ladigan joylarni ajratishning quyidagi jihatlari bilan farqlash mumkin (3-rasm).

3-rasm: Xo‘jaliklar faoliyatida xarajatlarni yuzaga kelish joylarini farqlanishi

Biz yuqorida sanab o‘tgan jihatlar xo‘jaliklar amaliyotida aralash ko‘rinishda ham uchrashi mumkin. Bundan 
tashqari, xarajatlarni boshqarish va nazorat qilish uchun xarajat vositalariga ham alohida e’tibor qaratish lozim, 
deb hisoblaymiz.

Xarajatlar vositasi – xo‘jaliklarning ixtisoslashganligiga qarab mahsulot yetishtirish texnologiyasi darajasi 
turlicha bo‘lgan mahsulot sanalib, ularni yetishtirish va sotish jarayonida xarajatlar yuzaga kelish sababi hi -
soblanadi va unga ushbu xarajatlarni to‘g‘ridan-to‘g‘ri belgi bo‘yicha kiritish mumkin.

Shu maqsadda paxta-to‘qimachilik klasterlarida xarajatlar vositalarini tasniflashning asosiy belgilari quyi-
dagilardan iborat bo‘lishi maqsadga muvofiqdir (4-rasm).

4-rasm: Xarajat vositalarining tasniflanishi

Bu esa, fikrimizcha, har bir xo‘jalik faoliyatida xarajatlarni ularning vositalari bo‘yicha guruhlash yetishtirilgan 
mahsulot tannarxini aniqlash uchun zarur hisoblanadi.

Bundan tashqari, ishlab chiqarish xarajatlarini boshqarishga yuqorida keltirilgan fikrlar asosida paxta- 
to‘qimachilik klasterlarida tashkil etilgan psixologik muhit va davlatning bu sohada olib borayotgan siyosati negi-
zida tashkil etilgan hisob siyosati hamda uning o‘ziga xos texnologik xususiyatini asosiy ta’sir etuvchi omillar, 
deb hisoblash mumkin.

X U L O S A  V A  T A K L I F L A R
Xulosa sifatida shuni ta’kidlash mumkinki, paxta-to‘qimachilik klasterlarida to‘g‘ri boshqaruv qarorlarini 

qabul qilish asosiy faoliyat xarajatlarini doimiy nazorat qilish va uni samarali boshqarish uchun muhim ahami-
yatga egadir. Buning uchun klaster rahbarlari va mutaxassislari xarajatlar to‘g‘risida aniq va to‘g‘ri ma’lumotga 
ega bo‘lishi lozim. Boshqaruv uchun zarur axborotlarga ega bo‘lish xo‘jalik va uning bo‘linmalari faoliyatini 
boshqarishda birday ahamiyatlidir.

Fikrimizcha, xarajatlar samaradorligini oshirish uchun yana bir muhim jihat sohaga innovatsion g‘oyalarni 
joriy qilish, sohani yangi texnik va texnologik jihozlar bilan ta’minlash, ya’ni zamonaviy asbob-uskunalarni keng 
joriy etish va ulardan samarali foydalanishni tashkil etish lozim. Shu bilan birga, sohaning rentabellik darajasiga 
jiddiy ta’sir ko‘rsatuvchi xarajatlar hisobini samarali olib borish va mahsulot tannarxini hisoblashning zamonaviy 
usullarini keng joriy etish maqsadga muvofiqdir.

Shu maqsadda xarajatlarni samarali boshqarish va nazorat qilish uchun paxta-to‘qimachilik klasterlarida 
quyidagilarga e’tibor qaratishlari lozim, deb hisoblaymiz:

● faoliyat turidan kelib chiqib sarflangan xarajatlarni to‘g‘ri tasniflash;

● xarajatlarning kelib chiqish joylari va qanday maqsadda sarflanganligini aniqlash;

S● xo‘jalik faoliyatida sodir bo‘lgan xarajatlar to‘g‘risida aniq va ishonchli ma’lumotlarni o‘z vaqtida bosh-

qaruv xodimlariga taqdim etish;

● xarajatlarni mahsulot tannarxiga kalkulyatsiya qilishda samarali va zamonaviy usullardan foydalanish.

